
Raqamli iqtisodiyot va axborot texnologiyalari fakulteti, TDIU

Annotatsiya: Ushbu maqolada ta’lim muassasalarida dars jadvallarini avtomatik shakllantirish va barcha ta’lim 
muassasalarida elektron jurnal yuritish bilan bog‘liq ayrim jihatlar ko‘rib chiqilgan. Zero, bu imkoniyat hali to‘liq joriy 
etilmagan. Hozirgi vaqtda barcha ta’lim muassasalari zamonaviy multimedia texnologiyalari bilan jihozlangani inobatga 
olinsa, ushbu masalani amaliyotga tatbiq etish imkoniyati mavjud.

Kalit soʻzlar: axborot, axborotlashtirish, axborot texnologiyalari, axborotni ro‘yxatga olish, to‘plash, saqlash, qayta ishlash, 
interaktiv muloqot.
Abstract: This article examines certain aspects related to the automatic generation of class schedules and the 
implementation of electronic gradebooks in all educational institutions, as this feature has not yet been fully realized. 
Considering that all educational institutions are currently equipped with modern multimedia technologies, there is potential 
to effectively implement these solutions in practice.

Key words: information, informatization, information technologies, data registration, collection, storage, processing, 
interactive communication.
Аннотация: В данной статье рассматриваются отдельные аспекты, связанные с автоматическим формированием 
расписания занятий и ведением электронного журнала во всех образовательных учреждениях, поскольку такая 
возможность пока не реализована в полной мере. Учитывая, что в настоящее время все образовательные 
учреждения оснащены современными мультимедийными технологиями, существует реальная возможность 
внедрения указанных решений в практику.

Ключевые слова: информация, информатизация, информационные технологии, регистрация информации, сбор, 
хранение, обработка, интерактивное взаимодействие.

K I R I S H
Keyingi yillarda mamlakatimizda ta’lim va kasb-hunar ta’limi tizimining sifati va samaradorligini oshirish, 

bog‘cha tarbiyachilari, maktab o‘quvchilari va talabalar o‘rtasida zamonaviy bilim va ko‘nikmalarni shakllantirish, 
ta’lim va fan tizimlari o‘rtasida uzviy hamkorlik va integratsiyani ta’minlash borasida tizimli ishlar amalga 
oshirilmoqda. Shu bilan birga, ta’limning uzluksizligi va bosqichlararo uzviyligini ta’minlash muhim vazifalardan 
biri sifatida e’tirof etilmoqda.

Milliy ta’lim va kadrlar tayyorlash tizimini zamon talablari asosida modernizatsiya qilish, yoshlarni yuksak 
bilimli, jismonan va ma’nan barkamol insonlar etib tarbiyalash, ta’lim muassasalari rahbarlari va pedagogik 
kadrlarning nufuzini oshirish, ularning samarali faoliyat yuritishi uchun zarur shart-sharoitlarni yaratish dolzarb 
masalaga aylangan.

Shu bilan birga, raqamli iqtisodiyotning faol rivojlanishini ta’minlash, ayniqsa, ta’lim sohasida zamonaviy 
axborot-kommunikatsiya texnologiyalarini keng joriy etish bugungi kunning ustuvor yo‘nalishlaridan biridir. 
Elektron hukumat tizimini takomillashtirish, IT-parklar faoliyatini yo‘lga qo‘yish, ta’lim muassasalarida elektron 
dars jadvallari va jurnal yuritish tizimlarini joriy etish orqali raqamlashtirish jarayonini yanada chuqurlashtirish 
ko‘zda tutilgan.

M A V Z U G A  O I D  A D A B I Y O T L A R  S H A R H I
Zamonaviy ta’lim muassasalarida dars jadvallarini avtomatik shakllantirish, elektron jurnal yuritish hamda 

axborot-kommunikatsiya texnologiyalarini keng joriy etish masalalari tobora dolzarb tus olmoqda. Bu borada 
O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-sonli1 Qonuni qabul 
qilinib, unda ta’limning uzluksizligini ta’minlash, axborot texnologiyalarini keng joriy qilish orqali samaradorlikni 
oshirish davlat siyosatining muhim yo‘nalishi sifatida belgilangan.

Shuningdek, O‘zbekiston Respublikasi Prezidentining 2017-yil 7-fevraldagi “O‘zbekiston Respublikasini 
yanada rivojlantirish bo‘yicha Harakatlar strategiyasi to‘g‘risida”gi PF-4947-sonli2 Farmonida ta’lim tizimini 
modernizatsiya qilish hamda raqamli texnologiyalarni tatbiq etish ustuvor vazifalardan biri sifatida ko‘rsatilgan. 
O‘zbekiston Respublikasi Prezidentining 2020-yil 5-oktabrda “Raqamli O‘zbekiston — 2030” strategiyasini 
tasdiqlash va uni samarali amalga oshirish chora-tadbirlari to‘g‘risida”gi PF-6079-sonli3 Farmoni doirasida esa 
ta’lim tizimini raqamlashtirish jarayonini jadallashtirish, elektron boshqaruv tizimlarini amaliyotga keng joriy 
etish vazifalari aniq belgilab berilgan.

Ilmiy adabiyotlarda ham ushbu masalalar keng yoritilmoqda. Jumladan, Gagarina, Kokoreva va Visnadul 
tomonidan yozilgan “Dasturiy ta’minotni ishlab chiqish texnologiyasi” nomli asarda ta’lim tizimlarida qo‘llanilishi 
mumkin bo‘lgan modulli dasturiy yechimlar, ularning tuzilmasi va samaradorlik ko‘rsatkichlari tahlil qilingan. 
Gornets, Roshchin va Solomentsev muallifligidagi “Kompyuterlar va tizimlarni tashkil etish” asarida esa 
avtomatlashtirilgan boshqaruv tizimlarining texnik asoslari va o‘quv jarayoniga integratsiyalashuv xususiyatlari 
yoritib berilgan.

Bundan tashqari, Shangin tomonidan tayyorlangan “Kompyuter tizimlari va tarmoqlarning axborot 
xavfsizligi” darsligida elektron ta’lim tizimlarining xavfsizlik jihatlari, foydalanuvchi ma’lumotlarini himoya qilish 
usullari, hamda uzluksiz ishlashni ta’minlovchi texnik va dasturiy mexanizmlar atroflicha bayon etilgan.

O‘zbekiston Respublikasi Prezidentining 2020-yil 6-noyabrdagi “O‘zbekistonning yangi taraqqiyot davrida 
ta’lim-tarbiya va ilm-fan sohalarini rivojlantirish chora-tadbirlari to‘g‘risida”gi PF-6108-sonli4 Farmonda ta’lim-
tarbiya va ilm-fan sohalarini zamonaviy texnologiyalar asosida rivojlantirish, jumladan elektron tizimlarni ishlab 
chiqish va joriy etishga alohida e’tibor qaratilgan. Shu bilan birga, O‘zbekiston Respublikasi Prezidentining 2020-
yil 6-noyabrdagi “Ta’lim-tarbiya tizimini yanada takomillashtirishga oid qo‘shimcha chora-tadbirlar to‘g‘risida”gi 
PQ-4884-sonli5 Qarorda bu yo‘nalishdagi tashkiliy va texnik chora-tadbirlar aniq ifodalangan.

Xulosa qilib aytganda, milliy normativ-huquqiy hujjatlar va xalqaro ilmiy manbalar ta’lim tizimini 
raqamlashtirish yo‘lida yetarlicha ilmiy-nazariy, texnik va metodologik asos mavjudligini ko‘rsatadi.

T A D Q I Q O T  M E T O D O L O G I YA S I
XXI asr – yuqori axborot texnologiyalari asri hisoblanadi. Ushbu davr axborot oqimlari hajmining misli 

ko‘rilmagan darajada o‘sishi bilan tavsiflanadi. So‘nggi o‘n yilliklar davomida dunyo “industrial jamiyat”dan 
“axborot jamiyati”ga o‘tmoqda, bu esa ishlab chiqarish uslublari, insonlarning dunyoqarashi va ijtimoiy-madaniy 
hayotini tubdan o‘zgartirmoqda. Axborot, axborotlashtirish, avtomatlashtirish, axborot texnologiyalari kabi 
tushunchalarning kundalik muomalada tobora keng qo‘llanilishi bu jarayonning aniq ko‘rsatkichidir.

Jumladan, ta’lim sohasida, xususan adabiyot fanini o‘qitishda axborot-kommunikatsiya texnologiyalaridan 
(AKT) foydalanish o‘qituvchi va talabalar uchun ilgari tasavvur qilinmagan imkoniyatlarni taqdim etmoqda. 
Masalan, foydalanuvchi va shaxsiy kompyuter o‘rtasida tezkor aloqa o‘rnatilishi, o‘quv ma’lumotlarining 
vizualizatsiyasi, virtual ko‘rgazmalar, elektron kutubxonalar va onlayn muzey ekskursiyalari orqali ta’lim 
jarayonining qiziqarli va ko‘rgazmali bo‘lishini ta’minlaydi.

AKT imkoniyatlari orasida katta hajmdagi o‘quv materiallarini saqlash, ularni tezkor uzatish, kerakli bloklarga 
tezkor kirish va individual yo‘naltirilgan ta’lim olishni tashkil qilish alohida o‘rin tutadi. O‘qituvchilar tomonidan 
ishlab chiqilgan taqdimotlar, metodik tavsiyalar yoki interaktiv dars rejalarini uslubiy “bank”da saqlash, ularni 
boshqa o‘qituvchilar va talabalar uchun qulay manba sifatida taklif etish ham pedagogik jarayonni raqamli 
yondashuv asosida takomillashtiradi.

Shuningdek, talabalar mustaqil ravishda turli manbalar – matnli, fotosuratli, audio va video ma’lumotlar 
asosida o‘quv faoliyatini olib boradi. Bu individual tayyorgarlik jarayonini kuchaytirish bilan birga, bilimlar 

1	 O‘zbekiston Respublikasining 2020-yil 23-sentabrdagi “Ta’lim to‘g‘risida”gi O‘RQ-637-sonli Qonuni: https://lex.uz/docs/-5013007 
2	 O‘zbekiston Respublikasi Prezidentining 2017-yil 7-fevraldagi “O‘zbekiston Respublikasini yanada rivojlantirish bo‘yicha Harakatlar 

strategiyasi to‘g‘risida”gi PF-4947-sonli Farmoni: https://lex.uz/docs/-3107036 
3	 O‘zbekiston Respublikasi Prezidentining 2020-yil 5-oktabrda “Raqamli O‘zbekiston — 2030” strategiyasini tasdiqlash va uni samarali 

amalga oshirish chora-tadbirlari to‘g‘risida”gi PF-6079-sonli Farmoni: https://lex.uz/ru/docs/-5030957 
4	 O‘zbekiston Respublikasi Prezidentining 2020-yil 6-noyabrdagi “O‘zbekistonning yangi taraqqiyot davrida ta’lim-tarbiya va ilm-fan 

sohalarini rivojlantirish chora-tadbirlari to‘g‘risida”gi PF-6108-sonli Farmon: https://lex.uz/ru/docs/-5085999 
5	 O‘zbekiston Respublikasi Prezidentining 2020-yil 6-noyabrdagi “Ta’lim-tarbiya tizimini yanada takomillashtirishga oid qo‘shimcha cho-

ra-tadbirlar to‘g‘risida”gi PQ-4884-sonli Qaror: https://lex.uz/ru/docs/-5085887?ONDATE=31.05.2023&ONDATE2=26.03.2021&ac-
tion=compare 

monitoringi va nazoratini ham avtomatlashtirishga xizmat qiladi. O‘quv faoliyatining natijalarini o‘z-o‘zini nazorat 
qilish asosida avtomatik baholash, testdan o‘tkazish va tuzatishlar kiritish orqali dars sifatini oshirishga erishiladi.

Interaktiv muloqot texnologiyalarining joriy etilishi orqali o‘rganilayotgan adabiy jarayonlar yoki tarixiy 
shaxslar haqidagi ma’lumotlarni ko‘p shaklda uzatish, ularni ro‘yxatga olish, to‘plash, saqlash va qayta ishlash 
imkoniyati paydo bo‘ladi. Ushbu yondashuvlar foydalanuvchining dasturiy ta’minot bilan o‘zaro ta’sirini, ya’ni 
matnli buyruqlar va javoblar orqali muloqotga kirishishini ham o‘z ichiga oladi. Natijada foydalanuvchi o‘quv 
materiali mazmuni va ishlash rejimiga mos ravishda yo‘naltiriladi.

Biroq yuqorida keltirilgan ilg‘or imkoniyatlarga qaramasdan, ta’lim muassasalarining barcha o‘quv 
bo‘limlarida dars jadvallarini avtomatik shakllantirish, elektron jurnal yuritish va shunga o‘xshash funksiyalar 
hanuz to‘liq yo‘lga qo‘yilmagan. Raqamlashtirishning amaliy samarasini oshirish nuqtai nazaridan, dastlab qayd 
tizimini shakllantirish orqali moliyaviy tejamkorlikka erishish mumkin.

Bunday yondashuv, xususan, kompaniyalar faoliyatida allaqachon qo‘llanilmoqda. Masalan, korxona 
rahbariyati tomonidan xodimlarning shaharlararo va xalqaro qo‘ng‘iroqlarini sana, vaqt va maqsadlar kesimida 
ro‘yxatga olish chorasi kiritilganda, shaxsiy sabablar bilan bog‘liq qo‘ng‘iroqlar kamayadi, natijada umumiy 
qo‘ng‘iroqlar soni qisqaradi. Bu xarajatlarni kamaytirish orqali samaradorlikni oshirish strategiyasining bir 
qismidir.

Raqamlashtirishni xarajatlarni kamaytirishga yo‘naltirish nafaqat iqtisodiy inqiroz davrida, balki kundalik 
boshqaruvda ham qo‘llanilishi mumkin bo‘lgan usuldir. Korxonalar bunday strategiyani odatda ishdan bo‘shatish, 
zavod yoki ofislarni yopish, ta’minot zanjirini optimallashtirish kabi yo‘nalishlar bilan birga olib boradilar. Shu 
nuqtayi nazardan qaraganda, ta’lim sohasida dars jadvallarini avtomatik shakllantirish va elektron jurnal yuritish 
kabi raqamli yechimlar ham xarajatlarni kamaytirish bilan birga sifatni oshirishga xizmat qilishi mumkin.

T A H L I L  V A  N A T I J A L A R
Yuqorida keltirilgan holatlarni inobatga olgan holda, ayrim ta’lim muassasalarida o‘quv jarayoni 

boshlanganidan keyin ikki hafta davomida dars jadvali to‘liq shakllantirilmaganligi, hamda boshqa bir ta’lim 
muassasasida vaqt va xarajatlar – elektr energiyasi, ish haqi va boshqa resurslar – e’tiborga olinmagan holda 
o‘quv bo‘limi blankalarining hali ham qo‘lda to‘ldirilayotgani kuzatildi. Bu esa ta’lim jarayonining samaradorligini 
pasaytirayotganini ko‘rsatadi. Shuning uchun bugungi kunda barcha bosqichlarni raqamlashtirish imkonini 
beruvchi, zamonaviy va qulay platforma ishlab chiqish zaruratga aylandi. Ushbu platforma quyidagi funksional 
imkoniyatlarga ega bo‘lishi lozim:

Barcha zaruriy ma’lumotlarni yagona ma’lumotlar bazasida saqlash;
Talabalar ro‘yxatini va ularning ma’lumotlarini fayllar yoki papkalardan qidirishga ehtiyoj sezilmasligi;
Talaba haqidagi ma’lumotlarni tez va oson topish, ko‘rish va zaruratga qarab chop etish imkoniyati;
Talabalarga oid ma’lumotlarni istalgan vaqtda chop etish qulayligi;
Abituriyentlarni qabul qilish jarayonida dastur yordamida tezkor hisobotlar tuzish imkoniyati;
Fanlar bo‘yicha baholar monitoringini yaratish va yuritish tizimi;
Talabalarning joriy, oraliq va yakuniy nazorat baholarini belgilash va ularni istalgan vaqtda ko‘rish imkoniyati;
Talabalarning o‘quv faoliyatini fanlar kesimida qulay interfeys orqali tahlil qilish(1-rasm);

1-rasm. Fanlar bo‘yicha qulay interfeysda talabalarning o‘quv faoliyatini tahlil qilish

Baholash monitoringini Excel formatiga eksport qilish imkoniyati;
O‘qituvchilarning fanlardan o‘tishini baholash monitoringini tashkil etish;
Dars jadvallarini avtomatlashtirilgan va avtomatik tarzda yaratish(2-rasm);

2-rasm. Dars jadvallarini avtomatlashtirilgan va avtomatik yaratish.

Dars jadvallarini tezkor va qulay interfeys orqali yaratish va tahrirlash;
Jadval tuzishda yuzaga keladigan muammolarni (masalan, sinflar va o‘quv xonalarining mos kelmasligi) 

avtomatik aniqlab, bartaraf etish;
Dars jadvalini bir nechta tayyor shakllarda chop etish imkoniyati;
O‘qituvchilar va o‘quv xonalarining bandligini doimiy nazorat qilish;
Talabalarning darsdagi davomatini aniqlash (3-rasm);

3-rasm. Talabalarning darsga qatnashishini aniqlash.

17. Talabalarning kunlik, oylik va yillik davomatini nazorat qilish (4-rasm);

4-rasm. Talabalarning kunlik, oylik va yillik davomatini nazorat qilish.

Davomat bo‘yicha hisobotlarni avtomatik shakllantirish;
Davomatga oid barcha hisobotlarni Excelga eksport qilish;
Foydalanuvchilar uchun qulay interfeysda hisobotlarni yaratish va chop etish imkoniyati;
Fan guruhlari bo‘yicha baholash monitoringini diagrammalar orqali ko‘rsatish;
Baholarni guruhlar kesimida tahlil qilish imkoniyati;
Guruhlar bo‘yicha umumiy baholash monitoringini vizual formatda taqdim etish;
O‘qituvchilarning baholash monitoringini diagrammalarda ko‘rish imkoniyati;
Talabalarning davomatini tahlil qilish va uni grafik ko‘rinishda chop etish imkoniyati.
Yuqoridagi tahlillar asosida aytish mumkinki, mazkur platforma orqali ta’lim muassasalarida dars jarayoni 

monitoringi, nazorat, rejalashtirish, baholash va hisobotlarni avtomatlashtirish orqali samaradorlik va shaffoflikni 
ta’minlash imkoniyati yaratiladi. Bu esa raqamlashtirish siyosatining real amaliyotga tatbiq etilishida muhim 
qadam bo‘lib xizmat qiladi.

X U L O S A  V A  T A K L I F L A R
Xulosa o‘rnida shuni ta’kidlash joizki, taklif etilayotgan platforma barcha ta’lim muassasalarida joriy etilgach, 

iqtisodiy samaradorlik oshib, resurslar – jumladan, vaqt va moliyaviy xarajatlar – sezilarli darajada kamayadi. 
Ushbu tizim ta’lim muassasalarining barcha faoliyat yo‘nalishlarini yagona muhitda boshqarish imkonini beradi 
hamda ichki jarayonlarni optimallashtirish darajasini oshiradi.

Bugungi kunda barcha ta’lim muassasalari yuqori tashkilotlar bilan bevosita aloqada faoliyat yuritadi. 
Amaliyotda shunday holatlar uchraydiki, bu tashkilotlar tomonidan muddat jihatidan qisqa bo‘lgan turli 
ma’lumotlar so‘rovnomalari yuboriladi. Ko‘p hollarda, ushbu so‘rovnomalarga ta’lim muassasalari qisqa 
fursatda yozma javob berishga ulgura olmaydi, chunki zarur hisobotlar va ro‘yxatlar ko‘pchilik holatlarda qo‘lda 
shakllantiriladi. Masalan, “... ta’lim muassasasida tahsil olayotgan qizlar ro‘yxatini tuzing va chop eting” yoki “... 
16 yoshga to‘lgan o‘g‘il bolalar ro‘yxatini taqdim eting” kabi topshiriqlarni amalga oshirishda ko‘plab muammolar 
yuzaga keladi. Taklif etilayotgan platforma esa bunday holatlarda muammosiz va tezkor ma’lumot taqdim etishni 
ta’minlaydi.

Shuningdek, ushbu platformaning afzalliklari quyidagilardan iborat bo‘lishi lozim:
ta’lim muassasalari ehtiyojlariga 100 foiz moslashtirilgan ish jarayonini shakllantirish imkoniyati;
qulay va sodda interfeys orqali foydalanuvchilar uchun dasturdan foydalanishni tez o‘zlashtirish va dasturchi 

yordamisiz o‘zgartirishlar kiritish imkoniyati;

ishlab chiqish, konfiguratsiya va texnik qo‘llab-quvvatlashni tezlashtirish uchun standartlashtirilgan 
universal quyi tizimlar kutubxonasi mavjudligi;

bir nechta ta’lim muassasalari faoliyati bo‘yicha hisobotlarni yagona ma’lumotlar bazasida yuritish 
imkoniyati;

topshiriq hajmidan kelib chiqib tizimning miqyosliligi va moslashuvchanligi;
hisobotlar, bosma shakllar va interaktiv mexanizmlar asosida loyihalash va ishlash qulayligi.
Bundan tashqari, platforma boshqaruv samaradorligini oshirish uchun quyidagi funksional imkoniyatlarni 

ham qamrab olishi lozim:
foydalanuvchi harakatlarini kuzatish va tahlil qilish;
foydalanuvchi sozlamalari, kirish huquqlari va autentifikatsiya (tasdiqlash) mexanizmlarini boshqarish;
axborot bazasi bilan ishlash, parametrlarni o‘rnatish va yangilash jarayonlarini soddalashtirish;
avtomatik zaxira nusxalarni yaratish va ma’lumotlar bazasini tiklash imkoniyati;
tizim konfiguratsiyalarini yangilash va texnik xizmat ko‘rsatish uchun qulay imkoniyatlar.
Yuqoridagi takliflar asosida shakllantirilgan platforma raqamli ta’lim boshqaruvi tizimining muhim 

komponentiga aylanadi va ta’lim muassasalarida samarali, shaffof va tejamkor boshqaruvni ta’minlaydi.

